
Annotatsiya. Ushbu maqolada korxonalarda yashil marketing strategiyalarining xorijiy amaliyotlari tahlil qilinadi hamda 
ushbu yondashuvning nazariy asoslari qisqacha yoritiladi. Shuningdek, kompaniyalar tomonidan qo‘llanilayotgan asosiy 
instrumentlar — yashil mahsulotlar, ekologik toza qadoqlash, mahsulotning “hayotiy tsikli”ga oid xabardorlik, yashil brendni 
pozitsiyalash va yashil kommunikatsiyaning samaradorligi masalalari ochib beriladi. Tadqiqot Scopus va Web of Science 
ilmiy bazalarida chop etilgan yetakchi olimlarning mualliflik yondashuvlariga tayangan holda olib borilib, adabiyotlar tahlili 
hamda xorijiy mamlakatlar tajribasi asosida qiyosiy tahlil usullaridan foydalanildi. Tadqiqot natijalari shuni ko‘rsatadiki, 
yashil marketing strategiyalarining izchil joriy etilishi korxona imijini mustahkamlaydi, iste’molchilar ishonchini oshiradi va 
uzoq muddatli moliyaviy barqarorlikni ta’minlashga xizmat qiladi. Mazkur jarayonning samaradorligi esa korxonaning ichki 
ekologik majburiyatlari, mahsulot sifati, narx siyosati hamda iste’molchilarning ekologik xabardorlik darajasi bilan uzviy 
bog‘liqdir.

Kalit soʻzlar: yashil marketing, yashil innovatsiyalar, yashil brend, greenwashing (soxta ekologik qiyofa yaratish), yashil 
marketing strategiyalari, iste’molchi.
Abstract. This article analyzes international practices of implementing green marketing strategies in enterprises and briefly 
examines their theoretical foundations. Particular attention is given to key instruments applied by companies, including 
green products, environmentally friendly packaging, life-cycle awareness, green brand positioning, and the effectiveness 
of green communication. The study is based on scholarly approaches published by leading researchers in the Scopus 
and Web of Science databases and employs literature review and comparative analysis of foreign experiences. The 
findings indicate that the consistent implementation of green marketing strategies enhances corporate image, increases 
consumer trust, and contributes to long-term financial sustainability. The effectiveness of these strategies largely depends 
on a company’s internal environmental commitments, product quality, pricing policies, and the level of consumers’ 
environmental awareness.

Key words: green marketing, green innovations, green brand, greenwashing (false environmental positioning), green 
marketing strategies, consumer.
Аннотация. В данной статье анализируются зарубежные практики применения зелёных маркетинговых стратегий 
на предприятиях, а также кратко рассматриваются их теоретические основы. Особое внимание уделено 
ключевым инструментам, используемым компаниями, таким как зелёные продукты, экологически безопасная 
упаковка, осведомлённость о жизненном цикле продукции, позиционирование зелёного бренда и эффективность 
зелёных коммуникаций. Исследование основано на научных подходах ведущих учёных, опубликованных в базах 
данных Scopus и Web of Science, и проведено с применением методов анализа литературы и сравнительного 
анализа зарубежного опыта. Результаты исследования показывают, что последовательное внедрение зелёных 
маркетинговых стратегий способствует укреплению имиджа компании, повышению доверия потребителей 
и обеспечению долгосрочной финансовой устойчивости. Эффективность данных стратегий в значительной 
степени определяется уровнем внутренних экологических обязательств компании, качеством продукции, ценовой 
политикой и степенью экологической осведомлённости потребителей.

Ключевые слова: зелёный маркетинг, зелёные инновации, зелёный бренд, greenwashing (создание ложного 
экологического имиджа), стратегии зелёного маркетинга, потребитель.

K I R I S H
So‘nggi o‘n yilliklarda butun dunyoda ekologik muammolarning chuqurlashuvi, jumladan global iqlim 

o‘zgarishi, tabiiy resurslar tanqisligi va atrof-muhitning ifloslanishi natijasida yashil marketing konsepsiyasi 
nafaqat alohida korxonalar darajasida, balki butun iqtisodiyot va jamiyat rivojlanish strategiyalarining ajralmas 
qismiga aylandi. Global isish jarayonlarining kuchayishi, iqlim o‘zgarishining tezlashuvi, tabiiy resurslar 
zaxiralarining kamayishi, chiqindilar hajmining oshishi hamda havo va suv resurslarining ifloslanishi ekologik 
tahdidlarning real ko‘lamini yanada kengaytirdi. Shu bois, iqtisodiy tizimlarni dekarbonizatsiyalash, atrof-muhitni 
muhofaza qilish va barqaror iste’mol modellarini rag‘batlantirishga qaratilgan zamonaviy yondashuvlarni joriy 
etish zarurati vujudga keldi.

Mazkur jarayon bilan bir qatorda, iste’molchilarning xarid jarayonidagi ekologik mas’uliyati ham ortib 
bormoqda. Natijada kompaniyalar o‘z mahsulotlarini nafaqat sifat va narx mezonlari asosida, balki ekologik 
xavfsizlik, barqarorlik va energiya tejamkorlik darajasi bo‘yicha ham raqobat muhitiga olib chiqishga intilmoqda. 
Bu esa korxonalarni faoliyatiga yashil marketing strategiyalarini izchil joriy etishga undamoqda.

Aynan shunday sharoitda yashil marketing konsepsiyasi shakllanib, hozirgi kunda bozordagi raqobat 
paradigmasini tubdan yangilab bormoqda. Ilgari kompaniyalar asosan narx, sifat va servis kabi an’anaviy 
mezonlar orqali raqobatlashgan bo‘lsa, bugungi kunda ushbu mezonlar ekologik xavfsizlik, ijtimoiy mas’uliyat, 
energiya samaradorligi, karbon izini qisqartirish hamda qayta tiklanadigan resurslardan foydalanish kabi 
ko‘rsatkichlar bilan to‘ldirilmoqda. Bu holat iste’molchilarning ekologik ong darajasining oshib borishi bilan 
bevosita bog‘liq bo‘lib, zamonaviy iste’molchi mahsulotni xarid qilish jarayonida butun qiymat zanjirining 
ekologik ta’sirini ham e’tiborga olmoqda. Shu jihatdan, yashil marketing konsepsiyasi korxonalarning barqaror 
rivojlanishini ta’minlashda muhim strategik vosita sifatida namoyon bo‘lmoqda.

Yashil marketing korxonalarning atrof-muhitga minimal zarar yetkazgan holda iqtisodiy samaradorlikka 
erishishni ko‘zda tutuvchi strategik yondashuv bo‘lib, u ishlab chiqarish, ta’minot, iste’mol va iste’moldan keyingi 
utilizatsiya jarayonlarining barcha bosqichlarini qamrab oladi. Tadqiqotning dolzarbligi shundaki, bugungi kunda 
O‘zbekiston ham ekologik transformatsiya yo‘lidan borib, yashil iqtisodiyot tamoyillarini izchil joriy etmoqda va 
bu jarayonda ilg‘or xorijiy tajribalarni o‘rganish alohida ahamiyat kasb etadi.

Yashil marketing korxonalarning atrof-muhitni muhofaza qilish tamoyillarini o‘z biznes strategiyalariga 
integratsiya qilishi bilan tavsiflanadi [1]. Ushbu yondashuv nafaqat ekologik toza mahsulotlar ishlab chiqarishni, 
balki ishlab chiqarish, ta’minot, iste’mol va utilizatsiya bosqichlarida ekologik mas’uliyatni shakllantirishni ham 
nazarda tutadi [2]. Yashil marketingning barcha sohalarga chuqur integratsiyasi ishlab chiqarish jarayonida 
atrof-muhitga yetkaziladigan zarar miqdorining sezilarli darajada kamayishiga, ayrim holatlarda esa uning oldini 
olishga xizmat qiladi. Xalqaro tajribalar shuni ko‘rsatadiki, yashil marketing strategiyalarini joriy etgan korxonalar 
ekologik natijalar bilan bir qatorda barqaror iqtisodiy samaradorlikka ham erishmoqda. Jumladan, Germaniyada 
BMW kompaniyasi CO₂ chiqindilarini 40 foizga qisqartirgan holda ishlab chiqarish xarajatlarini optimallashtirgan, 
Shvetsiyada esa Electrolux kompaniyasi energiya tejamkor maishiy texnika ishlab chiqarish orqali yiliga 200 
million kVt/soat elektr energiyasini tejashga muvaffaq bo‘lgan [3]. Ushbu amaliyotlar korxonalarning barqarorlik 
maqsadlarini ifodalaydi hamda iste’molchilar nazarida brendning ekologik ishonchliligini mustahkamlaydi.

Mazkur tadqiqotning dolzarbligi ayniqsa O‘zbekiston sharoitida yanada ortib bormoqda. Bugungi kunda 
mamlakatda ekologik transformatsiya jarayonlari jadallashib, yashil iqtisodiyot tamoyillari asosida energiya 
samaradorligini oshirish, chiqindilarni boshqarish va yashil korxonalarni rivojlantirish strategik ustuvor 
yo‘nalishlar sifatida belgilangan [4]. Yashil marketing strategiyalarini korxonalar faoliyatiga samarali tatbiq etish 
ushbu maqsadlarni amalga oshirishda barqaror institutsional muhitni shakllantirishga xizmat qiladi.

Tadqiqotning maqsadi xorijiy tajribani tahlil qilish asosida korxonalarda yashil marketing strategiyalarining 
muvaffaqiyatli amalga oshirilish shartlarini aniqlash hamda MDH sharoitida ularni moslashtirish bo‘yicha amaliy 
tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Tadqiqot natijalariga ko‘ra, yashil marketing an’anaviy marketing amaliyotlariga tayanadi va marketing 

miksining barcha elementlarini belgilashda — mahsulot dizayni, narxlash, tarqatish hamda reklama 
jarayonlarida ekologik jihatlarni ustuvor qo‘yishni nazarda tutadi. Shuningdek, yashil marketing faqat bitta 
soha bilan cheklanmasdan, deyarli barcha sanoat tarmoqlarida dunyo miqyosidagi ilg‘or tajribalar asosida 
muvaffaqiyatli tatbiq etilishi mumkinligi tasdiqlangan [5]. Mahsulotlarni qayta ishlash jarayonida hosil bo‘ladigan 
chiqindilarning har bir elementi ekologik tizimga sezilarli ta’sir ko‘rsatadi. Shu bois, har bir ishlab chiqarish 
tarmog‘ida ishlab chiqarish jarayonlari ekologik mas’uliyat tamoyillariga asoslangan holda tashkil etilishi muhim 
ahamiyat kasb etadi.

Atrof-muhitning jadal degradatsiyasi manfaatdor tomonlar tomonidan ekologik masalalarga bo‘lgan 
e’tiborning kuchayishiga olib kelmoqda. Natijada, zamonaviy korxonalar uchun an’anaviy biznes 
yondashuvlarining samaradorligi pasayib, yashil marketing strategiyasi kabi ilg‘or yondashuvlarni faoliyatga 
integratsiya qilish zarurati yuzaga kelmoqda [6]. Korxonalarda yashil marketing strategiyalarining qo‘llanilishi 
ekologik muammolar fonida shakllanib borayotgan jamoatchilik ekologik ongi bilan uyg‘unlashib, yangilanayotgan 
ehtiyoj va talablarga mos innovatsion takliflar yaratish imkonini beradi.

Tadqiqot natijalari shuni ko‘rsatdiki, “iste’molchilarni o‘qitish” hamda “ekologik toza qadoqlash” tushunchalari 
turli tarmoqlarda muntazam uchrab, yashil marketing strategiyalarining samaradorligiga sezilarli ta’sir 
ko‘rsatmoqda. Shu bilan birga, ekologik masalalarga e’tibor ortib borayotganiga qaramay, yashil marketing 
tashabbuslarini amaliyotga joriy etish ayrim hududlarda hali cheklangan darajada qolmoqda [7]. Ushbu jarayonda 
davlat va hukumat institutlarining faol va tashabbuskor ishtiroki muhim ahamiyatga ega. Tahlil natijalariga ko‘ra, 
iste’molchilarning 70 foizi mahsulot xaridi jarayonida ekologik omillarni hisobga oladi, biroq ularning faqat 45 foizi 
yashil mahsulotlar uchun qo‘shimcha (premium) narx to‘lashga tayyor. Bundan tashqari, ekologik bayonotlarga 
bo‘lgan ishonch darajasi nisbatan past bo‘lib, iste’molchilarning atigi 30 foizi kompaniyalar tomonidan ilgari 
surilayotgan ekologik da’volarning samimiyligiga ishonch bildiradi [8]. Shu jihatdan, iste’molchilarda shakllanib 
borayotgan ekologik ong ularning mahsulot tanlash jarayonida talabchanligini oshirib, kompaniyalar oldiga 
iste’molchi ishonchini mustahkamlash vazifasini qo‘ymoqda.

Tadqiqotlar shuni ko‘rsatadiki, iste’molchilar ekologik mahsulotlar uchun qo‘shimcha to‘lovni qabul qilishga 
tayyor bo‘lib, bu holat kompaniyalarga narx strategiyalarini moslashuvchan tarzda shakllantirish imkonini 
beradi [9]. Natijada mahsulotlarning raqobatbardoshligi ortadi va yashil marketing hamda barqaror iste’mol 
konsepsiyalarini amalga oshirish uchun muhim iqtisodiy rag‘bat shakllanadi. Shu bilan birga, tahlillar shuni 
ko‘rsatadiki, greenwashing strategiyalari iste’molchilar ishonchiga, brend imijiga va korporativ oshkoralikka 
sezilarli ta’sir ko‘rsatadi [10]. Ekologik talablarga to‘liq javob bermaydigan mahsulotlarni noto‘g‘ri talqin qilish 
yoki oshirib ko‘rsatish amaliyotlari kompaniya obro‘siga putur yetkazishi va iste’molchilar ishonchini susaytirishi 
mumkin.

Tadqiqot natijalariga ko‘ra, marketing tahlil vositalaridan samarali foydalanish iste’molchilar ishtirokini 
oshiradi va bozor natijalarini yaxshilaydi, biroq uning shahar va qishloq iste’molchilarga ta’sirida ma’lum farqlar 
mavjud [11]. Marketing tadqiqotlarini tizimli ravishda olib borish iste’molchi talablaridagi o‘zgarishlarni aniqlash, 
bozor kon’yunkturasini baholash va kompaniya faoliyatiga strategik ta’sir ko‘rsatishda muhim ahamiyat kasb 
etadi.

Tadqiqot natijalari shuni ko‘rsatadiki, O‘zbekistonda ayrim cheklovlar, jumladan infratuzilmaning yetarli 
darajada rivojlanmaganligi va tartibga solish mexanizmlarini yanada takomillashtirish zarurati mavjud bo‘lsa-da, 
yashil logistika tizimlarini joriy etish mamlakatning barqaror rivojlanishiga sezilarli ijobiy ta’sir ko‘rsatishi mumkin 
[12]. Mahsulot, narx, taqdimot va reklama vositalari orqali yashil marketingni amalga oshirish iste’molchilar 
tomonidan asosan ijobiy qabul qilinmoqda. Brendning ekologik samimiyligi hamda iste’molchilarning atrof-
muhitga bo‘lgan munosabati yashil marketing strategiyalarining ta’sirchanligini kuchaytiradi [13]. Kozhevina 
Rossiya sharoitida “yashil tadbirkorlik modellari”ni bozor segmentatsiyasi asosida shakllantirishni taklif etib, 
iste’molchilarni mas’ul iste’mol tamoyillariga ko‘ra guruhlash orqali har bir segment uchun mos biznes-modellar 
ishlab chiqish imkoniyatini ta’kidlaydi [14]. Ichki majburiyatlar, sertifikatlash, shaffof kommunikatsiya va 
regulyator talablar yashil strategiyalarning samaradorligini oshirishga xizmat qiladi.

Shuningdek, tadqiqotlar shuni ko‘rsatadiki, iste’molchilar ekologik mahsulotlar uchun qo‘shimcha to‘lovga 
tayyor bo‘lib, ushbu ko‘rsatkich ko‘pincha 10–20 foizgacha yetadi [15]. Shu bilan birga, greenwashing — 
soxta ekologik da’volar hanuz xavf sifatida mavjud bo‘lib, yashil marketing strategiyalarining muvaffaqiyati 
sertifikatlash, mahsulotning hayotiy tsiklini tahlil qilish va real innovatsiyalar bilan mustahkamlanishini talab 
etadi. Shu nuqtai nazardan, yashil marketing nafaqat strategik vosita, balki korxonalarning haqiqiy barqaror 
rivojlanishga erishishi yo‘lidagi muhim shart sifatida namoyon bo‘ladi.

T A D Q I Q O T  M E T O D O L O G I YA S I
Olib borilgan tadqiqotda mazkur mavzuning nazariy asoslarini shakllantirish maqsadida Web of Science 

hamda Scopus xalqaro ilmiy ma’lumotlar bazalarida indekslangan ilmiy maqolalardan foydalanildi. Ushbu 
tadqiqot doirasida yetakchi olimlarning ilmiy ishlari deduktiv va induktiv tahlil usullari asosida o‘rganildi.

Shuningdek, tadqiqotning amaliy ahamiyatini kuchaytirish maqsadida xorijiy mamlakatlar kompaniyalarida 
yashil marketing strategiyalarini qo‘llash samaradorligiga oid olimlar hamda yetuk marketologlarning empirik 
tahlil natijalaridan foydalanildi.

T A H L I L  V A  N A T I J A L A R
Tahlillar shuni ko‘rsatadiki, yashil marketingning samaradorligi nafaqat marketing kommunikatsiyalari 

orqali, balki mahsulot va xizmatlarning haqiqiy ekologik xususiyatlarini ta’minlash orqali ham ortadi. Shu bilan 
birga, raqamli marketing vositalari hamda ma’lumotlarga asoslangan yondashuvlar iste’molchilar bilan o‘zaro 
aloqalarni kuchaytirish va bozor ko‘rsatkichlarini yaxshilash imkonini bermoqda.

Hind millenniallari (1981–1996-yillar oralig‘ida tug‘ilgan avlod) orasida olib borilgan tadqiqotlar shuni 
ko‘rsatadiki, “green marketing mix” brendning “green purchase intention”iga ijobiy ta’sir ko‘rsatadi, bunda 
“environmental attitude” omili moderatsiya yoki mediatsiya funksiyasini bajarishi bilan ahamiyatli hisoblanadi 
[16]. Yashil marketing Hindiston kabi tez rivojlanayotgan bozorlar uchun mahsulotlarni segmentatsiyalash va 
millennial auditoriyani jalb etish imkonini yaratadi, bunda narx siyosatining iste’molchi kutilmalariga mos bo‘lishi 
muhim ahamiyat kasb etadi.

AQShdagi korxonalar yashil marketingdan asosan barqarorlikni ta’minlash va brend imijini mustahkamlash 
maqsadida foydalanadi. Jumladan, Walmart va Unilever kompaniyalari mahsulot qadoqlarida qayta ishlanadigan 
materiallardan foydalanib, iste’molchilarni ekologik ongli xarid qilishga undovchi kampaniyalarni amalga 
oshirmoqda. Tadqiqotlar natijalariga ko‘ra, AQSh kompaniyalarida yashil marketing strategiyalarini joriy etish 
iste’molchi ishonchini kuchaytirib, brendga sodiqlik darajasini oshiradi [17].

Yirik AQSh korporatsiyalarida barqarorlik choralari (renewable energy, packaging reduction, supplier 
audits) uzoq muddatda operatsion xarajatlarni qisqartirishga va ma’lum darajada barqaror iqtisodiy o‘sishga 
hissa qo‘shadi. Shu bilan birga, greenwashing bilan bog‘liq yuridik va reputatsion risklar mavjudligi ham amaliy 
misollar orqali tasdiqlanmoqda. Shu sababli iste’molchi ishonchini saqlab qolish uchun shaffoflik, mustaqil 
sertifikatlash va ochiq kommunikatsiya muhim ahamiyat kasb etadi [18]. Kompaniyalarning iste’molchilar bilan 
ochiq muloqoti ularning brendga bo‘lgan ishonchi va sodiqligini oshiradi.

Germaniyada korxonalar yashil marketingga alohida e’tibor qaratib, sifat, barqarorlik va ishonchlilik 
mezonlarini ustuvor deb biladi. Felix Schmitt tadqiqotlarida madaniy omillarning Germaniyada yashil marketing 
strategiyalarini qabul qilishda muhim rol o‘ynashi aniqlanib, nemis iste’molchilari shaffoflik va brendning ekologik 
samimiyligini yuqori baholashi qayd etilgan.

Bundan tashqari, Andreas Hesse va boshqa olimlar “green brand extension” amaliyotlarini o‘rganib, 
iste’molchilarning dastlabki shubhalari hamda ekologik brend kengayishining psixologik ta’sirini tahlil qilganlar 
[19]. Tadqiqotlar shuni ko‘rsatadiki, dastlab ekologik barqaror mahsulotlarga ehtiyotkorlik bilan yondashilgan 
bo‘lsa-da, brend tomonidan yashil marketing strategiyalarining izchil va to‘g‘ri amalga oshirilishi iste’molchilarning 
keyinchalik sodiq mijozlarga aylanishiga xizmat qiladi.

Germaniyada iste’molchilarning “green perceived value” (GPV) va “green trust” omillari “green purchase 
intention”ga sezilarli ta’sir ko‘rsatadi. Shaffoflik va aldovsiz yondashuv (transparency, non-deception) brendga 
bo‘lgan ishonchni mustahkamlovchi muhim omillar sifatida e’tirof etiladi [20]. “Green trust” darajasi oshgan sari 
sotib olish niyati va brend sodiqligi ham ortadi.

Xitoylik olimlar tomonidan olib borilgan tadqiqotlarda brendlarning yashil marketing strategiyalari (yashil 
mahsulot, reklama va kanal strategiyalari) iste’molchilarning ekologik xabardorligini sezilarli darajada 
oshirishi aniqlangan. Ayniqsa, ekologik taqsimot kanallari (“green channel”) eng kuchli ta’sir ko‘rsatib, 
ekologik ongdagi o‘zgarishlarning 34,9 % ini izohlab beradi [21]. Ushbu natijalar Xitoy tajribasi asosida 
korxonalar uchun eko-qadoqlash va yashil distribyutsiya tizimlarini rivojlantirishda muhim amaliy ahamiyatga 
ega ekanini ko‘rsatadi.

O‘tkazilgan so‘rovlar natijalariga ko‘ra, kontingent qiymatlash va interval regressiya usullari orqali 
iste’molchilarning yashil turmush tarzi uchun qo‘shimcha to‘lovga tayyorligi baholangan. Xitoy shahar aholisi 
orasida ma’lum qismi (10–25 foizgacha) yashil mahsulotlar uchun qo‘shimcha to‘lovni qabul qilishga tayyor 
ekanligi aniqlangan [22]. Ushbu WTP (willingness to pay) ko‘rsatkichlari kompaniyalarga yashil mahsulotlarni 
narx jihatidan to‘g‘ri pozitsiyalash bo‘yicha amaliy asoslar yaratadi, bunda mahsulot sifati va narx mosligi hal 
qiluvchi ahamiyatga ega.

Shvetsiyada yirik kompaniyalar, ayniqsa ekologik me’yorlar qat’iy bo‘lgan tarmoqlarda, yashil marketingdan 
bozorda farqlanish (“differentiation strategy”) vositasi sifatida foydalanmoqda. Tadqiqot natijalariga ko‘ra, 
kompaniyalarning real ekologik harakatlari — eko-dizayn, energiya samaradorligi va chiqindilarni kamaytirish 
— reklama da’volariga qaraganda iste’molchi ishonchiga kuchliroq ta’sir ko‘rsatadi [23]. Shved kompaniyalari 
yashil marketingni qisqa muddatli PR vositasi emas, balki uzoq muddatli korporativ barqarorlik strategiyasi 
sifatida qabul qiladi. Natijada yashil marketing ularga kuchli brend imijini shakllantirish, iste’molchi ishonchini 
mustahkamlash va uzoq muddatli iqtisodiy samaradorlikka erishish imkonini beradi. Shu nuqtai nazardan, 
yashil marketing tahdid emas, balki muhim strategik imkoniyat sifatida namoyon bo‘ladi (1-jadval).

1-jadval. 2022-2025-yillarda o‘tkazilgan tadqiqotlar natijasida xorijiy mamlakatlarda korxonalarning yashil 
marketingdan foydalanish tajribalari [16,17,18,19,20,21,22,23]

Kategoriya Hindiston AQSh Germaniya Xitoy Shvetsiya

Sektor Millenniarlar Global 
korporatsiyalar Chakana savdo San’at/urb.

iste’molchilar
Katta ishlab 
chiqaruvchilar

Asosiy yashil 
instrumentlar

Green marketing 
mix

Supplier auditlar, 
energiya, 
qadoqlash, eko-
dizayn.

Sertifikatlar, 
shaffof 
kommunikatsiya

Karbon yorliq, 
mahsulot 
WTP uchun 
foydalanish

Eko dizayn, 
energiya 
samaradorligi, 
qadoqlas

Moliyaviy /
operatsion natija

Bozor ulushi 
o’sadi, agar 
marketing mos 
kelsa

Xarajatlarni 
qisqartirish va uzoq 
muddatli o’sish

Ijobiy(sotib olish 
niyati va brend 
sodiqligi)

Bozor 
segmentatsiyasi 
uchun imkon

Energiya va 
xarajatni tejas

Asosiy to’siqlar Narx sezgirligi, 
ishonchsizlik

Regulyator bosim, 
yuridik risklar

Greewashing 
sezgirligi

Bilim 
yetishmasligi, 
sertifikatlash

Kapital talab, 
ta’minot zanjiri

Amaliy tavsiya
Fokusni maqsadli 
iste/molchi bilan 
muloqotga berish

Zanjir auditlar, 
shaffof taqdimot

Shaffof LCA 
ma’lumotlari

Mahsulotga 
aniq WTP 
hisoblash; ta’lim 
kampaniyalari

Investitsiya 
eko dizayn va 
samaradorlikka

1-jadval ma’lumotlariga ko‘ra, besh mamlakat tajribasi shuni ko‘rsatadiki, yashil marketing strategiyalarining 
samaradorligi asosan madaniy omillar, narx sezgirligi, shaffoflik darajasi hamda ekologik qadriyatlar bilan 
belgilanadi. AQShda yashil marketing faoliyatini, asosan, yirik global korporatsiyalar amalga oshiradi. Ushbu 
bozorda energiya boshqaruvi, ta’minot zanjiri auditlari hamda mahsulot qadoqlarini ekologiklashtirish kabi 
texnik chora-tadbirlar ustuvor yo‘nalish hisoblanadi. Natijada korxonalar uzoq muddatli istiqbolda operatsion 
xarajatlarni kamaytirish imkoniyatiga ega bo‘ladi. Shu bilan birga, qat’iy regulyator nazorat va yuridik risklar 
kompaniyalar faoliyatiga muayyan bosim omili sifatida ta’sir etib kelmoqda.

Germaniyada yashil sertifikatlar va shaffof kommunikatsiya yashil marketing strategiyalarining eng 
muhim instrumentlari sifatida keng qo‘llaniladi. Iste’molchilarning greenwashing holatlariga yuqori sezgirligi 
kompaniyalarni ekologik da’volarini aniq dalillar bilan asoslashga undaydi. Mazkur yondashuv brendga bo‘lgan 
ishonchni mustahkamlab, iste’molchilarning sotib olish niyatiga ijobiy ta’sir ko‘rsatadi.

Xitoy bozorida iste’molchilarni ekodizayn va karbon yorlig‘i orqali yo‘naltirishga alohida e’tibor qaratilmoqda. 
Ushbu modelning asosiy afzalligi bozor segmentatsiyasi imkoniyatlarining kengayishi va iste’molchilarning 
ekologik ongini oshirishdan iborat. Shu bilan birga, ekologik bilimlarning yetarli emasligi, sertifikatlash tizimining 
bir xillikka keltirilmaganligi hamda iste’molchilarning qo‘shimcha to‘lovga tayyorligini (WTP) aniq baholash 
zarurati muhim metodologik masalalar sifatida namoyon bo‘lmoqda.

Shvetsiya yuqori darajada modernizatsiyalashgan ishlab chiqarish bozori sifatida energiya samaradorligi 
va ekodizaynni ustuvor yo‘nalish sifatida belgilaydi. Ushbu yondashuv dastlab katta miqdorda investitsiya 
talab etishiga qaramay, natijada korxonalar ishlab chiqarish xarajatlarini qisqartirib, barqaror ishlab chiqarish 
modeliga bosqichma-bosqich o‘tish imkoniyatiga ega bo‘ladi.

Bundan tashqari, yashil marketing strategiyalarini joriy etish bo‘yicha ilg‘or tajribaga ega davlatlar qatoriga 
AQSh, Germaniya va Yaponiya kiradi. Quyidagi jadvalda ushbu mamlakatlarning yashil marketing bo‘yicha 
korporativ strategiyalari tahlil qilingan (2-jadval).

2-jadval. Yashil marketing strategiyalari bo‘yicha yetakchi davlatlar natijalari[24,25,26]

Davlat Yetakchi kompaniya Asosiy strategiya Natija

AQSh Tesla Elektr transport vositalari (Zero 
emission)

2024-yilda 12 mln tonna CO2 chiqindisi 
kamaygan

Germaniya BMW Group Uglerod neytral ishab chiqarish tizimi Ishlab chiqarish xarajatlari 18% ga 
qisqargan

Yaponiya Toyota Gibrid va vodorod texnologiyalari Yo‘l-transport chiqindilari 25% ga 
kamaygan

2-jadval ma’lumotlariga ko‘ra, so‘nggi yillarda yetakchi avtomobil ishlab chiqaruvchilar ekologik 
transformatsiyani turli yo‘nalishlarda amalga oshirayotgan bo‘lsa-da, ularni birlashtiruvchi asosiy jihat — uglerod 
izini kamaytirishga qaratilgan qat’iy strategik yondashuvdir. Mazkur kompaniyalar texnologik modellari va bozor 
sharoitlari jihatidan farqlanishiga qaramay, har biri o‘z institutsional va texnologik ustunliklaridan kelib chiqib 
ekologik raqobat ustunligini shakllantirishga intilmoqda.

AQShda faoliyat yurituvchi brendlar odatda iqlimga salbiy ta’sirni iste’molchiga bevosita yo‘naltirilgan 
mahsulotlar orqali kamaytirishga urg‘u beradi. Ushbu yondashuv bozor talabini shakllantirish hamda 
ekologik xabarlarni keng ommaga yetkazish imkonini yaratadi. Yevropa mamlakatlaridagi kompaniyalar esa 
ekologik barqarorlikni ko‘proq ishlab chiqarish jarayonlarining o‘zida ta’minlashga intilib, jarayonlarni qayta 
konfiguratsiyalash orqali energiya samaradorligini oshirish va resurs sarfini optimallashtirishga alohida e’tibor 
qaratadi.

Sharq mamlakatlarida yashil transformatsiya yondashuvi, asosan, texnologik diversifikatsiyaga tayanadi. 
Ushbu model turli energiya platformalarini uyg‘unlashtirish orqali transport sohasi uchun muqobil yoqilg‘i 
ekotizimini shakllantirishni maqsad qiladi. Natijada, uzoq muddatda infratuzilma barqarorligi ta’minlanadi va 
bitta texnologiyaga haddan tashqari bog‘liqlik bilan bog‘liq xavflar kamayadi.

Mazkur uch xil yondashuvni qiyosiy tahlil qilish shuni ko‘rsatadiki, ekologik innovatsiyalarni joriy etish 
muayyan investitsiyalarni talab etadi, biroq to‘g‘ri tanlangan strategik model moliyaviy samaradorlikni ham 
sezilarli darajada kuchaytirishi mumkin. Eng muhimi, kompaniyalar ekologik maqsadlarni bozor ehtiyojlari 
va texnologik imkoniyatlar bilan uyg‘unlashtirgan holda amalga oshirganida, ushbu tashabbuslarning real va 
barqaror ta’siri namoyon bo‘ladi. Shu nuqtai nazardan, yashil strategiyalar hozirgi kunda raqobat ustunligini 
shakllantiruvchi omil bo‘lib, istiqbolda butun sanoat tarmoqlarining transformatsiya standartiga aylanishi 
kutilmoqda [27].

Xalqaro tadqiqotlar yashil marketing strategiyalarining samaradorligi mamlakatlar kesimida sezilarli 
farqlanishini ko‘rsatsa-da, umumiy global tendensiya iste’molchilarning ekologik ongining o‘sishi va 
korxonalarning barqarorlikka yo‘naltirilgan tashabbuslari yashil marketingni zamonaviy biznes modellari uchun 
ajralmas tarkibiy qismga aylantirayotganini tasdiqlaydi. Turli mamlakatlar misolida olingan natijalar ushbu jarayon 
milliy madaniyat, iqtisodiy rivojlanish darajasi va bozor sharoitlari bilan bevosita bog‘liqligini ko‘rsatadi. Xalqaro 
tajriba shuni anglatadiki, yashil marketing strategiyalarining muvaffaqiyati ikki asosiy omilga — iste’molchi xulqi 
(talab tomoni) va korxona strategiyasi (taklif tomoni)ga tayangan holda shakllanadi.

 
X U L O S A  V A  T A K L I F L A R

Korxonalarda yashil marketing strategiyalarining shakllanishi nafaqat ekologik talablarning kuchayishi, 
balki iste’molchilar ehtiyojlari hamda barqaror iqtisodiy rivojlanish tamoyillarining uyg‘unlashuvi bilan bevosita 
bog‘liqdir. Yashil marketingning asosiy ustunligi iste’molchi ongiga ekologik qadriyatlarni singdirish va barqaror 
iste’mol modelini shakllantirish imkoniyatida namoyon bo‘ladi. Shu bilan birga, iste’molchilarning ekologik 
xabardorligi ortishi jarayonida ularning mahsulot va brendlarga nisbatan tanlovchanligi kuchayib bormoqda. 
Xususan, greenwashing holatlarining keng tarqalganligi ekologik da’volarga bo‘lgan ishonchni pasaytirib, 
kompaniyalardan yanada shaffof va asosli yondashuvni talab etmoqda.

O‘zbekiston sharoitida yashil marketing strategiyalarini samarali joriy etish uchun eng dolzarb masalalardan 
biri korxonalarning tashkiliy tayyorgarligini mustahkamlash va raqamli infratuzilmani rivojlantirish hisoblanadi. 
Ushbu omillar yashil strategiyalar samaradorligini oshiruvchi muhim drayverlar sifatida namoyon bo‘ladi. Raqamli 
marketing vositalari, data-analitika va ekologik tajriba almashinuvi mexanizmlaridan foydalanish O‘zbekiston 
korxonalarining raqobatbardoshligini mustahkamlash bilan birga, mamlakatning eksport salohiyatini oshirishga 
ham xizmat qilishi mumkin.

O‘zbekiston korxonalari uchun yashil marketing strategiyalari bozorda farqlanishni ta’minlash, brendga 
bo‘lgan ishonchni mustahkamlash, sodiq iste’molchilar segmentini shakllantirish, operatsion xarajatlarni 
optimallashtirish hamda, eng muhimi, eksport imkoniyatlarini kengaytirish nuqtai nazaridan muhim strategik 
imkoniyat hisoblanadi. Yashil marketingning istiqbollari esa nafaqat ekologik afzalliklar, balki raqamli 
texnologiyalarning rivojlanish darajasi, iste’molchi ishonchi, transmilliy standartlarga moslashuv va korxonalarda 
barqaror rivojlanish madaniyatining shakllanishi bilan chambarchas bog‘liqdir. Olingan natijalar yashil 
marketingni mustahkam ilmiy asosga ega bo‘lgan zamonaviy strategik boshqaruv elementi sifatida rivojlantirish 
zarurligini ko‘rsatadi.

